
EUSKAL MAHAI-TENIS
FEDERAZIOAREN HAUTESKUNDE-

ARAUDIA

I. KAPITULUA. XEDAPEN OROKORRAK

1. artikulua.- Hauteskunde-prozesuaren araubide juridikoa

Hauteskunde-araubidea  Euskadiko  Kirolaren  14/1998  Legean,  ekainaren  11koan,
Euskadiko  Kirol  Federazioen  16/2006  Dekretuan,  urtarrilaren  31koan,  hauteskundeen
arloan hura garatzeko ematen diren xedapen publiko guztietan eta Euskal Mahai Teniseko
Federaziaren Estatutuetan xedatutakoari lotuko zaio. Gainera, osagarri gisa, Administrazio
Prozeduraren  erregulazio  orokorrean  xedatutakoa  eta  Euskadin  indarrean  den
hauteskunde-araubideko erregulazio berezi eta orokorretan xedatzen dena aplikatuko da.

2. artikulua.- Hauteskundeak egiteko urteak 

Hauteskundeak MAHAI-TENIS kirol-modalitatearen joko olinpikoak egiten diren urteetan
izango dira beti, eta lurralde-federazioetako batzar nagusiak berritu eta gero. Nolanahi ere,
horretarako unea eta aldia administrazio publiko eskudunak zehazten duena izango da.

3. artikulua.- Egun baliodunak

1.- Bozketak egiten diren egunek ezin dute bat etorri kirol-proba edo -lehiaketa ofizialak
izaten diren egunekin.

2.-  Berariaz  bestelakorik  adierazten  ez  bada,  Hauteskunde  Araudi  honetan  ezarritako
epeak  egun  baliodunei  dagozkie,  eta,  beraz,  kanpoan  gelditzen  dira  igandeak  eta
jaiegunak.

II. KAPITULUA. HAUTESKUNDE-BATZORDEA

4. artikulua.- Hauteskunde Batzordea

Hauteskunde-prozesua bultzatzeaz  eta  hura  behar  bezala  gararazteaz  arduratzen den
organoa  da  Hauteskunde  Batzordea,  eta,  federazioan,  hauteskunde-prozesua
Zuzenbidearekin bat datorrela bermatzen du.

5. artikulua.- Hauteskunde Batzordearen funtzioak

Hauteskunde Batzordeak honako funtzio hauek ditu:
a) Hauteskundeetako egutegia eta batzarraren osaera onartzea.
b) Lehendakaritzarako aurkeztutako hautagaiak onartzea, izendatzea eta argitaratzea.
c) Aurkezten zaizkio aurkaratzeak, erreklamazioak, eskaerak eta errekurtsoak ebaztea.
d)  Hauteskunde-aginduak  interpretatzea  eta  arauetan  hauteman  daitezkeen  hutsuneei
irtenbide bat ematea. 
e) Hauteskundeetako ekitaldiak Euskal Federazioaren egoitzatik kanpoko lokaletan egin
ahal izateko baimena ematea.
f) Aurkezten zaizkion kontsultei erantzutea.
g) Hauteskunde-prozesuarekin lotuta diziplinazko arau-haste izan daitekeen gertakariak
daudenean, dagokion diziplina-batzordeari horren berri ematea.
h)  Zuzenean  hauteskundeak  egitearekin  eta  horien  emaitzekin  lotuta  egon  daitezkeen
beste edozein auzi.

6. artikulua.- Hauteskunde Batzordearen osaera

Hauteskunde Batzordea hiru (3) kidek osatuko dute, titular gisa, eta beste sei (6) lagun
izango ditu, ordezko gisa; batzorde horretan, lehendakaria eta idazkaria kiderik zaharrena
eta gazteena izango dira, hurrenez hurren.

7. artikulua-. Hauteskunde Batzordea izendatzea

Hauteskunde  Batzordeko  hiru  (3)  kideak  eta  sei  (6)  ordezkoak  Batzar  Nagusiak
aukeratuko  ditu,  federazioko  kideen  artean  egingo  den  zozketa  publiko  bidez,
hauteskunde-prozesua  hasi  aurretik  azkena  egindako  ohiko  batzarrean.  Dena  den,
boluntarioak  ere  aukeratu  ahal  izango  dira,  Batzar  Nagusian  bertaratutako  kideen  bi
herenek onesten badute.

8. artikulua.- Hauteskunde Batzordearen agintaldiaren iraupena

1.– Hauteskunde Batzordeko funtzioak lau urteko denbora-eperako izango dira; hala ere,
Batzar Nagusiak batzorde hori kargutik kendu dezake, eta beste hauteskunde-batzorde
bat izenda dezake, aldi hori amaitu aurretik.

2.– Kargua uzten duen Hauteskunde Batzordeak jardunean jarraituko du, Hauteskunde
Batzorde berria izendatu arte.

9. artikulua.- Bateraezintasunak

Hautagai gisa aurkezten direnak inola ere ezin izango dira izan Hauteskunde Batzordeko
kideak. Gerora Hauteskunde Batzordeko kide batek kargu hori  hartzen badu, utzi  egin
beharko du, eta dagokion ordezkoak beteko du haren tokia.

10. artikulua.- Hauteskunde Batzordearen deialdiak eta eraketa 

1.- Hauteskunde Batzordeko lehendakariari dagokio bileretarako deialdiak egitea: 
a)  Bilkuretarako  deialdiarekin  batera,  gai-zerrenda  emango  da,  eta  aztertu  beharreko

gaiak  behar  besteko  xehetasunez  adieraziko  dira,  bai  eta  bilkuran  onartu  beharreko
aurreko saioetako aktak ere. Presako bilkuretarako deialdiak arrazoitua izan behar du.
b) Deialdia, gai-zerrenda eta akten zirriborroak, lehendakariak egin beharrekoak guztiak
ere,  modu  frogagarrian  jakinaraziko  zaizkie  kideei.  Dena  den,  eta  kideetako  baten
ekimenez,  gai-zerrendan  edozein  gai  sar  daiteke,  Hauteskunde  Batzordeko  kideen
gehiengoak hala adosten badu.
c) Deialdiaren eta bilerako unearen bitartean, ezin izango dira igaro bi egun baliodun banio
gutxiago, presazko izaeraz egiten direnean ez bada; azken kasu horretan, 24 ordukoa
izango da gutxieneko epea.
d) Lehendakariak, behar bezala arrazoitutako presazko arrazoiengatik, gai-zerrendan jaso
ez  diren  gaiak  sartu  ahal  izango  ditu,  bere  ekimenez  edo  kideetako  batek  hala
proposatuta.

2.- Hauteskunde Batzordea osatutzat jotzeko, gutxienez batzorde horretako bi kidek egon
beharko dute bertan. Hauteskunde Batzordeko kiderik joaten ez bada dagokion bilkurara,
Euskal  Federazioko  administrazio-organoak  premiazko  neurriak  hartuko  ditu  behin-
behineko izaeraz, eta Hauteskunde Batzordeak berretsi beharko ditu gero.

11. artikulua-. Hauteskunde Batzordearen erabakiak

1.–  Hauteskunde  Batzordearen  erabakiak  botoen  gehiengoz  hartuko  dira.  Berdinketa
gertatuz gero, lehendakariaren kalitatezko botoa nagusituko da.

2.– Gehiengoaren aurkako botoek, baldin eta izendunak eta arrazoituak badira, ez dute
erantzukizunik sortuko Zuzenbidearen aurkako erabakiak hartzeagatik.

3.– Presazko kasuetan, eta betiere harrera berma badaiteke eta berariaz kideek onartzen
badute,  Hauteskunde Batzordeak bere erabakiak postaz,  mezu elektronikoz,  faxez,  pc
bidezko konferentziaz, bideo-konferentziaz eta antzeko bitarteko teknikoak erabilita egin
ahal izango dira. Kasu horretan, Hauteskunde Batzordeko idazkariak, Euskal Federazioko
administrazio-zerbitzuek lagunduta, dagokion akta idatziko du, eta, horrekin batera, gutun,
fax eta antzeko dokumentuen jatorrizkoak erantsiko dizkio.

4.–  Hauteskunde Batzordearen erabakiak  interesdunei  jakinaraziko  zaizkie,  eta  Euskal
Federazioaren eta lurralde-federazioen iragarki-taulan ere ezarriko dira.

12. artikulua.- Hauteskunde Batzordeko kideen ordainsariak

Hauteskunde  Batzordeko  kideek  konpentsazio  ekonomiko  bat  jaso  dezakete,  organo
horiei  dagozkien  funtzioak  betetzeagatik.  Ordainsari  horien  ezaugarriak  Euskal
Federazioko Batzar Nagusiak ezarri beharko ditu, izendapena egin aurretik.

13. artikulua-. Hauteskunde Batzordearen aktak 

1.-  Hauteskunde  Batzordearen  bilkura  bakoitzaren  akta  egin  beharko  da,  eta  bilkura
horretan izan diren pertsona guztiek sinatu beharko dute; horrez gain, Euskal Federazioko
Batzar Nagusiko edozein kideren eskura jarriko dira.

2.- Hauteskunde Batzordeko idazkariak idatziko du akta, eta lehendakariaren bozketan
batzordeko zenbat kide izan diren adieraziko du.

14. artikulua-. Hauteskunde Batzordearen egoitza

Hauteskunde  Batzordearen  eginkizunak  Euskal  Federazioaren  egoitzan  beteko  dira.
Salbuespenezko kasuetan, Hauteskunde Batzordeak beste lokal batean bete ditzake bere
eginkizunak, kideen gehiengoak hala erabakitzen badu.

15. artikulua.- Hauteskunde Batzordeko kideen betebeharrak.

1.-  Hauteskunde  Batzorderako  aukeratzen  diren  pertsonek  onartu  egin  beharko  dute
kargua.

2.- Kargua hartzeko betebehar horretatik salbuetsita eta diziplina-erantzukizunetik kanpo
geratuko dira lan-arrazoiengatik, familia-arrazoiengatik, ikasketengatik, osasunagatik edo
antzeko  beste  azaroren  batengatik  funtzio  horiek  behar  bezala  bete  ezin  dituzten
federatuak.

16. artikulua.- Euskal Mahai Tenis Federazioari aholku ematea
Eusko  Jaurlaritzako  Kirol  Zuzendaritza  arlo  horretan  Euskal  Federazioa  laguntzen
saiatuko da, dagozkion giza eta gauza-baliabideekin , 

III. KAPITULUA. BATZARRAREN OSAERA

17. artikulua.- Batzar Nagusiaren osaera
Hauteskunde Batzordeak proposatuko du Batzar Nagusiaren osaera, Estatutuetako 17.
artikuluan xedatzen denaren arabera; hala dio, artikulu horrek:

1.-  Batzar  Nagusia  klub,  kirol-elkarte,  kirolari,  teknikari  eta  epaileen  estamentuetako
ordezkariek osatuko dute, honako proportzio honetan:
a)  Batzarreko  boto  guztien  % 70,  kluben  eta  kirol-elkarteen  estamentuaren
ordezkaritzarako.
b) Boto guztien % 15, kirolarien estamentuaren ordezkaritzarako. Ordezkari bakoitzak boto
bat izango du.
c) Batzarreko botoen % 8, teknikarien estamentuen ordezkaritzarako. Ordezkari bakoitzak
boto bat izango du.
d) Batzarreko kideen % 7, epaileen estamentuen ordezkaritzarako,  kanpoan utzita  hiru
lehendakariak. Ordezkari bakoitzak boto bat izango du.
e) Jokalarien, teknikarien eta epaileen ordezkarien kopurua honela kalkulatuko da:
- Klubei eta kirol-elkarteei dagokien boto kopurua kalkulatuko da, boto guztien % 70 direla
kontuan hartuta.

-  Kopuru  horretatik  abiatuta,  beste  estamentuen  botoak/ordezkariak  kalkulatuko  dira,
testuan zehaztutako ehunekoen arabera.

2.- Aurreko araua aplikatu ondoren kirolarien, teknikarien eta epaileen estamentuetarako
ateratzen den ehuneko globala honela banatuko da: Euskal  Federazioan erregistratuta
dauden  kide  guztien  artean  estamentu  bakoitzak  atxikita  duen  kide  kopuruarekiko
proportzionala den ordezkarien kopurua esleituko zaio lurralde-federazio bakoitzari.

3.- Klubek eta kirol-elkarteek ordezkari bat izango dute erakunde bakoitzeko, eta, gainera,
ordezkaritza horri  boto bat gehituko zaio, batzarreko kide bihurtzeko eskubidea izateko
izan behar diren zazpi lizentziez gain 20 lizentzia gehiagoko sorta bakoitzeko, gehienez
ere 4 botora arte, klub baten ordezkari bakoitzeko.

- 7 lizentziatik 26 lizentziara: ………… 1 boto
- 27 lizentziatik 46 lizentziara: ………. 2 boto
- 47 lizentziatik 66 lizentziara: ………. 3 boto
- 67 lizentziatik gora: …………………. 4 boto.

4.- Klub batek dagozkion botoak izateko eskubidea izan dezan, azken bi denboraldietan
(eta  azken  denboraldia  indarrean  den  hauteskunde-prozesuari  dagokiona  izanik)
gutxienez 7 lizentzia izan dituela egiaztatu beharko du, eta kirol-jarduera bat egin duela
EMTF  edo  lurralde-federazioen  barnean.  Lizentzia-kopuruagatik  boto  gehiagorako
eskubidea izateko, azken bi denboraldietako lizentzia-kopuru txikiena hartuko da kontuan.

5.- Estamentu guztiak batuta 99 ordezkari izango ditu gehienez Batzarrak.

6.- Lurralde-federazioetako lehendakariek ez dute botorik izango Batzarrean.

18. artikulua.- Batzar Nagusiaren osaera proposatzea

Hauteskunde  Batzarrak  proposatuko  du  Batzar  Nagusia  osatzea,  Estatutuetako  17.
artikuluak dioenaren arabera.

19. artikulua.- Batzar Nagusiaren osaera onartzea

1.– Batzar Nagusiaren osaera onartzeko, Hauteskunde Batzordeak kontuan hartuko ditu
erroldak, fitxategiak, datu estatistikoak, zehapenen erregistroak eta Hauteskunde Batzorde
horrek Euskal Federazioko administrazio-organoei eskatutako gainerako dokumentazioa.

2.–  Federazio  guztiek,  lurralde-federazioek  eta  Euskadikoak,  alegia,  elkarrekin  aritu
beharko dute, eta ahalik eta prestutasun handienez bidali beharko dituzte Hauteskunde
Batzordeak eskatutako informazioa eta dokumentazioa.

20. artikulua.- Batzar Nagusiaren osaeraren berri ematea

Euskal Federazioaren Batzar Nagusiaren osaeraren berri zuzen ematen dela bermatzeko,
batzar hori onartu duen Hauteskunde Batzordeak iragarki-taulan adierazi beharko du, eta
batzar  horren  osaeraren  berri  emateko  beharrezkoak  diren  neurri  osagarriak  hartu
beharko ditu.

21. artikulua.- Batzar Nagusiaren osaerari buruzko alegazioak

1.-  Interesdunek  zazpi  (7)  egun  naturaleko  epea  izango  dute  behin-behineko  izaeraz
Hauteskunde  Batzordeak  onartu  duen Batzar  Nagusiaren  osaerari  buruzko  alegazioak
egin  ahal  izateko.  Alegazioak  Hauteskunde  Batzordeari  aurkeztuko  zaizkio,  eta  behin
betiko onespena emateko unean,  alegazio horiek bidezkoak diren edo ez ebatziko du
hark.

2.– Errekurtsoak ebatzi ondoren eta Batzar Nagusiaren osaera irmoa denean, ezin izango
da  horri  buruzko  inongo  aurkaratzerik  egin  hauteskunde-prozesuaren  beste  fase
batzuetan, jurisdikzio-bidean abiaraz daitezkeen jarduketen kalterik gabe.

IV. KAPITULUA ERREKURTSOAK

22. artikulua.- Errekurtsoak aurkeztea

Hauteskunde Batzordeak hartzen dituen erabakien aurka errekurtsoa aurkeztu ahal izango
zaio Hauteskunde Batzordeari lehen instantzian, zazpi (7) egun naturaleko epean, Kirol
Justiziako Euskal Batzordeari dagozkion kasuetan izan ezik. Jakinarazpena egin edota,
hala dagokionean, argitaratu den egunaren biharamunetik hasiko da zenbatzen epe hori.

23. artikulua.- Errekurtsoa jartzeko idazkia

Errekurtsoa jartzeko idazkiak honako erreferentzia hauek jaso beharko ditu:
a) Errekurtsogilearen izena, abizenak, helbidea, NAN edo IFK.
b)  Agertutako  alderdia  noren  ordezkaritza  betez  ari  den,  eta  horri  dagokion
sinestamendua, beste baten izenean esku hartzen duenean.
c) Zer egintzari aurkeztu zaion errekurtsoa.
d) Errekurtsoa jartzeko interesa edo legitimazioa.
e) Errekurtsoa zehazten duten egitateak eta aplikatu beharreko lege-oinarriak.
.f) Ondorioztatzen den uzia.
g) Aurkeztu den lekua, eguna eta sinadura.

24. artikulua.- Errekurtsoen ebazpena

1.– Hauteskunde Batzordeak gehienez ere hamalau (14) egun naturaleko epean emango
du ebazpena. 

2.– Errekurtsoan formulatutako uziak osorik edo zati batean baietsiko ditu ebazpenak, edo
ezetsi egingo ditu, edota ez onartutzat joko ditu.

3.– Errekurtsoa ez bada berariaz ezarritako epean ebatzi, ezetsitzat jo ahal izango da, eta
Kirol Justiziako Euskal Batzordearen bidea irekita geratuko da

4.–  Hauteskundeetako  errekurtsoak  ebazten  dituzten  Hauteskunde  Batzordearen
ebazpenek agortu egiten dute federazioaren bidea, eta Kirol Justiziako Euskal Batzordean
aurkeztu ahal izango da errekurtsoa, zazpi (7) egun naturaleko epean.

5.– Hauteskunde Batzordeari dagokio organo eskudunen hauteskundeetako ebazpenak
betearaztea, kasuan kasuko federazio-organoen laguntzarekin, betiere.

6.– Hauteskunde Batzordearen erabakiak betearazteak dira.

7.–  Egintza  jakin  batzuk  deuseztatzeak  berarekin  ekarriko  du  egintzak  eta  izapideak
irregulartasuna egin izan ez balitz izango luketen edukiarekin gordetzea.

V. KAPITULUA. HAUTESKUNDE-PROZESUAREN
ZABALKUNDEA

25.  artikulua.-  Hauteskunde  Batzordeak  hauteskunde-prozesuaren
zabalkundean duen eskumena

Euskal  Federazioko  kide  guztiek  hauteskunde-prozesuari  buruzko  informazio  nahikoa
dutela  eta  dagozkien  eskubideak  baliatu  ahal  izango  dituztela  bermatu  behar  du
Hauteskunde Batzordeak.

26. artikulua.- Administrazio-organoaren betebeharra

Euskal Federazioaren jarduneko administrazio-organoak Euskal Federazioak bere esku
dituen  giza  eta  gauza-baliabideak  jarri  behar  ditu  Hauteskunde  Batzordearen  esku,
hauteskunde-prozesuaren berri behar bezala emateko.

27. artikulua.- Iragarki-taulak eta kopiak

1.– Hauteskunde-prozesuari  buruzko agiri  eta erabaki  guztiak nahitaez jarri  behar  dira
Euskal Federazioaren iragarki-taulan. Lurralde-federazioen iragarki-taulan ere horren guzti
horren berri ematen dela ziurtatuko da.

2.–  Federazio  bakoitzean  (lurralde-federazioetan  eta  Euskadikoan),  hauteskunde-
prozesuko dokumentu garrantzitsuenen aski kopia jarriko dira hautesleen esku, hala nola
egutegia, errolda eta hauteskunde-araudia.

28. artikulua.- Hauteskundeetako egutegiaren iragarpena

1.-  Euskal  Federazioaren  webgunean  jarriko  dira  hauteskundeetako  egutegiaren  eta
hauteskunde-araudiaren testuak.

2.-  Lurralde-federazioen  webgunean  jarriko  dira  hauteskundeetako  egutegiaren  eta
hauteskunde-araudiaren testuak.
 

29. artikulua.- Administrazioari jakinaraztea

Euskal  Federazioak dagokion administrazio-organoari  bidaliko  dizkio  hauteskundeetako
egutegiaren eta hauteskunde-araudiaren kopiak, hauteskunde-prozesuaren zabalkundea
osatu ahal izateko.

VI. KAPITULUA. LEHENDAKARIA AUKERATZEKO
PROZEDURA

30. artikulua.- Hautesleak

1.– Lehendakaria hautatzeko hautesleria Batzar Nagusiak osatuko du osotasunean.

2.– Hautesleak eta lehendakari izateko hautagaiak Batzar Nagusiko kide diren pertsona
guztiak izango dira, federazioko estamentuen ordezkari gisa.

3.– Batzar Nagusiko kide den pertsona juridiko baten ordezkaritza ezin du bere gain hartu
pertsona batek, beste estamentu baten bidez Batzar Nagusiko kide bada pertsonalki.

4.– Lehendakariari dagokio Batzar Nagusiko kide diren pertsona juridikoen ordezkaritza,
edo ordezkaritza hori modu frogagarrian egiaztatzen duen pertsonari.

5.– Euskal Federazioko lehendakari izateko aukeratutako pertsonak Batzar Nagusiko kide
izateari uzten badio, karguan jarraituko du agintaldia amaitu arte.

31. artikulua.- Hautagaitzak aurkezteko epeak

Batzar  Nagusiko  kideak  behin  betiko  izendatu  ondoren,  lehendakaritzarako  edo
zuzendaritza-batzorderako hautagaiak aurkezteko epea irekiko da, eta gutxienez 7 egun
naturalekoa izango da epe hori.

32. artikulua.- Hautagaitzak aurkeztea

1.–  Ofizialki  Hauteskunde  Batzordeak  onartutako  inprimakian  aurkeztu  beharko  dira
hautagaiak,  eta izena eta abizenak,  nortasun-agiri  nazionalaren zenbakia eta lizentzia-
zenbakia adieraziko dira.  Halaber,  batzarreko pertsona juridiko baten ordezkaria bada,
hori  egiaztatzen  duen  dokumentazioa  erantsiko  da,  hauteskundeetako  egutegian
ezarritako epean. Euskal Federazioko administrazio-zerbitzuak behartuta daude hautagai
bakoitzaren aurkezpen-eguna jasotzen duen izapide bat ematera, eta hautagai-zerrenda
aurkeztu duenaren izenean agiria emango dute horretarako. 

2.-  Ez  da  hautagai-zerrendarik  onartuko  ezarritako  epeaz  harago,  ezinbesteko

inguruabarrak daudenean izan ezik.

3.- Hautagaietako inork ezin du hautagaitza bat baino gehiago aurkeztu Batzar Nagusian.

33. artikulua.– Hautagaiak onartzea

1.– Hautagai-zerrendak aurkezteko epea amaitu ondoren, Hauteskunde Batzordea bildu
egingo da, onartzekoak diren erabakitzeko.

2.–  Hautagai-zerrendak  onartzearen  edo  ez  onartzearen  aurka  errekurtsoa  jarri  ahal
izango da Hauteskunde Batzordearen aurrean, bost (5) egun naturaleko epean.

3.–  Hautagai-zerrenda  batek  zuzendu  daitezkeen  akatsak  baditu,  jakinarazitako  akats
horiek zuzentzeko eskatuko zaio, Hauteskunde Batzordeak berak zehaztutako epean.

34. artikulua.- Batzar Nagusiaren deialdia eta garapena

1.–  Hautagai-zerrendak  behin  betiko  onartu  ondoren,  Hauteskunde  Batzordeak  Batzar
Nagusirako  deialdia  egingo  du,  formalki  osatzeko  eta  hautagai-zerrendak  bozkatzeko.
Deialdia  egingo da,  nahiz eta hauteskundeetako egutegian bertan Batzar  Nagusia  zer
egunetan izango den zehaztuta egon, eta gai-zerrenda hau izango du:

a) Batzarra osatzea
b) Lehendakaria aukeratzea

2.- Batzarra balio osoz osatuko da, lehen deialdian, kideen gehiengoa badago bertan, eta
bigarren  deialdian,  handik  ordubetera,  herena  badago,  bigarren  kasuan  nahikoa  baita
zenbateko hori.

3.–  Batzar  Nagusia  osatu  eta  Hauteskunde  Batzordeko  lehendakariak  bilkura  ireki
ondoren,  hautagai  bakoitzak  hitza  hartu  ahal  izango  du  bere  hauteskunde-programa
azaltzeko, eta 15 minutu izango ditu gehienez ere horretarako.

35. artikulua.- Bozketa

1.– Bozketa estamentuen arabera egingo da, eta Hauteskunde Batzordeko lehendakaria
denak Batzar Nagusiko kide bakoitzari bere izenez dei egingo dio, hautagai-zerrendaren
orria xede horretarako ezarritako hautestontzian sar dezan.

2.– Botoa sekretua izango da, eta Hauteskunde Batzordeak emandako paperean emango
da. Bozkatu ahal izateko, nahitaez nortasun-agiri nazionala, pasaportea edo gidabaimena
aurkeztu  beharko  da.  Pertsona  juridikoek  ziurtagiri  bat  aurkeztuko  dute,  erakundeko
idazkariak emana eta lehendakariaren oniritzia duena, erakundearen legezko ordezkaritza
egiaztatzeko.

3.–  Izapide  hori  bete  ondoren,  boto-emaile  bakoitzak  Hauteskunde  Batzordeko
lehendakariari emango dio boto-papera, eta hark sartuko du hautestontzian. 

4.- Bozketa amaitzen denean, gauza bera egingo dute Hauteskunde Batzordeko kideek;
lehenengo, idazkariak emango du botoa, eta azkenik, lehendakariak emango du.

36. artikulua.- Boto-zenbaketa

1.–  Bozketa  bera  amaitzen  denean,  botoak  zenbatuko  ditu  Hauteskunde  Batzordeak
berak. 

2.– Baliogabeak izango dira Hauteskunde Batzordeak ofizialki onartutako ereduaz besteko
gutun-azal edo paperetan ematen diren botoak, bai eta gutun-azalik gabe ematen diren
botoak  edota  hautagai-zerrenda  bat  baino  gehiagoko  paperak  dituzten  gutun-azaletan
ematen direnak ere. Hautagai-zerrenda bereko paper bat baino gehiago dituzten gutun-
azalak badaude, baliozko boto bat balitz bezala zenbatuko da.

3.–  Baliogabeak  izango  dira,  halaber,  boto-txartelak,  horietan  jasotzen  den  zerrendan
izenak aldatu, erantsi  edo ezabatu badira,  edo horien hurrenkera aldatu bada,  bai eta
beste edozein aldaketa egin bada ere.

4.–  Boto  zuritzat  joko  dira  boto-txartelik  gabeko  gutun-azalak  edo  boto-orri  zuriak
dituztenak.

37. artikulua.- Zer hautagaik irabazi duen zehaztea

1.–  Bertaratutako  kideen  baliozko  botoekin  gehiengo  soila  lortzen  duen  hautagai-
zerrendak irabaziko du bozketa, eta Euskal Federazioko lehendakaritza hartuko du bere
gain.

38. artikulua.- Berdinketa

1.–  Botoetan  berdinketa  gertatuz  gero,  beste  bozketa  bat  egingo  da,  Hauteskunde
Batzordeak erabakitako gehieneko epean, bi ordura gehienez ere. Bozketa berri horretan,
boto kopuru bera lortu duten lehen hautagai-zerrendek baino ez dute parte hartuko.

2.– Berdinketak bere horretan jarraitzen badu, hirugarren eta azken bozketa egingo da,
Hauteskunde Batzordeak zehaztutako moduan.

3.– Berriro ere berdinduta jarraitzen badute, Hauteskunde Batzordeak zozketa egingo du
berdinduta dauden hautagai-zerrenden artean.

39. artikulua.- Hautagaitzarik ez izatea

1.–  Hautagai-zerrendarik  aurkezten  ez  bada,  Hauteskunde  Batzordeak  hautagaiak
aurkezteko epea zabalduk du berriro, gehienez ere zazpi (7) egun naturalen barnean.

2.– Bigarren epe horretan ere hautagai-zerrendarik  aurkezten ez  bada,  egoera horren
berri emango dio Hauteskunde Batzordeak Euskal Federazioko jarduneko lehendakariari,
ezohiko  Batzar  Nagusirako  deia  egin  dezan,  Euskal  Federazioaren  desegiteaz
erabakitzeko.

40. artikulua.- Hautagai-zerrenda bakarra

Euskal  Federaziko  lehendakaritzarako  hautagaitza  bakarra  dagoenean,  ez  da
beharrezkoa  izango  zozketa  egitea,  eta  Hauteskunde  Batzordeak  Euskal  Federazioko

lehendakari izendatuko du hautagai-zerrendako burua.

41. artikulua.- Boto-zenbaketaren akta

1.– Bozketa egin ondoren, boto-zenbaketaren akta idatziko du Hauteskunde Batzordeak. 
 
2.– Ikuskatzaileek eta hautagaiek agiri horren egiaztagiria eskuratzeko eskubidea izango
dute, hala eskatzen badute.

3.–  Hautagai-zerrendako  buru  den  pertsona  lehendakari  izendatuko  du  Hauteskunde
Batzordeak, eta, hala badagokio, zuzendaritza-batzordeko kideak izendatuko ditu.

4.– Hautagaiak behin-behinekoz izendatu ondoren eta, erreklamaziorik edo errekurtsorik
aurkeztu bada, horiek ebatzi ondoren, behin betiko izaeraz izendatuko dira.

LEHENENGO XEDAPEN GEHIGARRIA

Hauteskunde-prozesu bakoitzean erabiltzen diren datuen tratamendua hauteskunde-aldi
bakoitzean indarrean den Datuak Babesteko Legearen mende egongo da. 

O.E. Victor Gonzalez de Echavarri Ara Jesus Gomez Martin
Presidentea Idazkaria

